
Confebaskek dio prebentzioak ez duela zerikusirik istripuen erdietan 

Aldi baterako kontratuek eta azpikontratazioak lan ezbeharretan duten eragina auzitan jarri du Jon Bilbaok 

ivan santamaria - GASTEIZ 

Arabako, Bizkaiko eta Gipuzkoako Enpresaburuen Elkartearen arabera, lanean gertatzen diren istripu hilgarrien erdiek ez dute zerikusirik prebentzio neurriekin. Jon Bilbao Confebaskeko idazkari nagusiaren albokoak ziurtatu du heriotza horiek trafikoarekin in itinere edo lanerako joan-etorrian jazotakoak zenbatu gabe eta gaixotasunekin lotura zuzena dutela, bihotzekoekin edo tronbosiekin, esaterako. 

Eusko Legebiltzarreko Lan eta Gizarte Ekintza batzordean agerraldia egin zuen Bilbaok, 2003-2006 Laneko Segurtasun eta Osasun Plan Zuzentzaileari buruz mintzatzeko. Haren irudiko, plana ez da oso berritzailea, eta enfasi gehiegi jartzen du istripuen eta aldi baterako kontratazioaren arteko harremanean.Confebaskeko ordezkariak zalantzan jarri zuen laneko ezbeharretan aldi baterako kontratazioak eta azpikontratazioak duten eragina, eta horien inguruan «erabilpen bidegabea» egitea egotzi zien sindikatuei, «jarduera sindikala oztopatzen duten bi egoera direlako».Bilbaoren ustez, ez da hainbesterako aldi baterako kontratazioak eta azpikontratazioak istripuetan duten eragina. «Badirudi aldi baterako kontraturik gabe eta azpikontrataziorik gabe istripuak desagertuko direla, eta ez da hori gertatuko».Plan Zuzentzaileak dakartzan datuen arabera, hamar istripu larri edo hilgarrietatik lau aldi baterako kontratuak dituzten langileei dagozkie. Langile guztien %27k du, bestalde, horrelako kontratua. 

«Arriskua egiten den lanak du, ez kontratu motak» 

Kontratuarekin baino gehiago, egiten den lanarekin du harremana arriskuak, Bilbaoren irudiko. Istripu asko dituzten bi sektoretan Kimikak eta Metalgintza aldi baterako langileen presentzia oso txikia dela argudiatu zuen horretarako. Aldiz, Ostalaritzan eta Merkataritzan aldi baterako langile asko daude, eta oso ezbehar gutxi. 

Distortsioa, ondorioz, eraikuntzak sortzen duela adierazi zuen, istripu larrien eta heriotzen %27 dituen sektorea baita, baina horretan ere kontratazioak ez duela harreman estuegirik iradoki zuen. «Arriskua peoiak du gehien, eta ez esperientzia handia duen igeltseroak», Bilbaoren hitzetan.Eraikuntzari buruz pare bat egoera alderatu zituen Europarekin. Euskal Herrian istripu gehiago daude eraikinek altuera handiagoa dutelako. Bestalde, material aurrefabrikatuen erabilerak Frantzian istripuak asko jaitsarazi dituela esan zuen.Argudioarekin aurrera eginez, adinari erreparatu zion. Istripu gehienak 30 eta 50 urte bitartean, eta 50 urte baino gehiago dituzten langileei gertatzen zaizkiela zehaztu zuen. «Adin tarte horrek ditu kontratu mugagabe gehien, eta inork ez du esaten kontratu mugagabeak txarrak direnik». Confebasken inkesta batean, bestalde, langileen %58k ezbeharrak «gehiegizko konfiantzagatik» gertatzen direla adierazi zuela azaldu zien Jon Bilbaok legebiltzarkideei.Azpikontratazioari dagokienez, enpresak lehiakor izan nahi badu, fenomeno «geldiezina» dela ohartarazi zuen patronaleko idazkari nagusiaren albokoak, eta tresna ona dela defenditu zuen. Edonola ere, enpresaren jarduerak kanpora ateratzen direnean prebentzioa lantzea zailagoa dela onartu zuen.Lan Arriskuen Prebentziorako Legea orokorregia dela uste du Confebaskek, eta ez duela enpresen errealitatearekin zerikusirik, %74 zerbitzukoak direlako eta %93k hamar langile baino gutxiago dituztelako. Hamarretik zortzik ez dute inoiz istripurik izan, «eta ez dute sekula izango», Bilbaok ziurtatu zuenez.Gizarteak segurtasunari buruz duen jarreraz ironikoa izan zen, San Ferminak gogoan. «Zezenen aurrean korrika dibertitzen den gizartea gara, eta hori nabaritzen da lan egiterakoan». 

ESTATISTIKAK 

Joan den urteko istripu kopuruaz ez dira fio
2001etik aurrera laneko istripuek, apal bada ere, jaisteko joera zuten. Hori dela eta, Confebaskek susmoak ditu joan den urtean estatistikek islatu zuten jaitsiera handiaren eta aurtengo igoeraren inguruan. Jon Bilbao patronaleko idazkari nagusiaren ondokoak mutualitateekin aztertu dutela azaldu zuen, baina onartu zuen ez dutela akatsik baieztatzerik izan. 

Joan den urtean datuak lehen aldiz konputagailu bidez helarazi zitzaizkion Administrazioari, eta aldearen erantzule sistema ez ote den iradoki zuen Confebaskeko kideak.Aurtengo istripu hilgarriekin ere kontuak ez zaizkio ateratzen patronalari. Orain estatistikak Eusko Jaurlaritzako Lan Sailak hartzen dituela eta ez Osalanek argudiatu zuen Bilbaok. Autonomoak edota erkidegotik kanpoko enpresetakoak zenbatzen hasi den galdetu zion Azkarragaren sailari. 

